
Brihat Parashara Horashastram 1-10

బృహత్పారాశరహోరాశాస్త్రమ్  ౧-౧౦

॥ ఓం ॥
శ్రీగణేశాయ  నమః ॥

అథ బృహత్పారాశరహోరాశాస్త్రమ్  ॥
గజాననం భూతగణాదిసేవితం కపిత్థజమ్బూఫలసారభక్షణమ్  ।
ఉమాసుతం శోకవినాశకారణం నమామి విఘ్నేశ్వరపాదపఙ్కజమ్ ॥

సృష్టిక్రమకథనాధ్యాయః   ॥ ౧॥

అథైకదా  మునిశ్రేష్ఠం   త్రికలజ్ఞం   పరాశరమ్ ।
పప్రచ్ఛోపేత్య  మైత్రేయః   ప్రణిపత్య  కృతాఞ్జలిః  ॥ ౧॥
భగవన్ పరమం పుణ్యం గుహ్యం వేదాఙ్గముత్తమమ్  ।
త్రిస్కన్ధం   జ్యౌతిషం హోరా గణితం సంహితేతి చ ॥౨॥
ఏతేష్వపి త్రిషు  శ్రేష్ఠా  హోరేతి శ్రూయతే  మునే ।
త్వత్తస్తాం శ్రోతుమిచ్ఛామి  కృపయా వద మే ప్రభో  ॥ ౩॥
కథం సృష్టిరియం  జాతా జగతశ్చ లయః కథమ్ ।
ఖస్థానాం  భూస్థతానాం  చ సమ్బన్ధం  వద విస్తరాత్ ॥ ౪॥
సాధు పృష్టం  త్వయా విప్ర లోకానుగ్రహకారిణా  ।
అథాహం పరమం బ్రహ్మ  తచ్ఛక్తిం  భారతీం పునః ॥ ౫॥
సూర్య నత్వా గ్రహపతిం  జగదుత్పత్తికారణమ్ ।
వక్ష్యామి వేదనయనం యథా బ్రహ్మముఖాచ్ఛ్రుతమ్  ॥౬॥
శాన్తాయ గురుభక్తాయ సర్వదా సత్యవాదినే ।
ఆస్తికాయ ప్రదాతవ్యం  తతః శ్రేయో  హ్యవాప్స్యతి ॥ ౭॥
న దేయం పరశిష్యాయ నాస్తికాయ శఠాయ వా ।

దత్తే ప్రతిదినం  దుఃఖం జాయతే నాత్ర సంశయః ॥౮॥
ఏకోఽవ్యక్తాత్మకో విష్ణురనాదిః  ప్రభురీశ్వరః  ।
శుద్ధసత్వో  జగత్స్వామీ నిర్గుణస్త్రిగుణాన్వితః   ॥౯॥
సంసారకారకః శ్రీమాన్నిమిత్తాత్మా  ప్రతాపవాన్  ।
ఏకాంశేన జగత్సర్వ సృజత్యవతి లీలయా ॥ ౧౦॥
త్రిపాదం  తస్య దేవస్య హ్యమృతం తత్త్వదర్శినః ।
విదన్తి తత్ప్రమాణం చ సప్రధానం  తథైకపాత్  ॥ ౧౧॥
వ్యక్తావ్యక్తాత్మకో విష్ణుర్వాసుదేవస్తు  గీయతే ।
యదవ్యక్తాత్మకో విష్ణుః  శక్తితద్వయసమన్వితః  ॥ ౧౨॥
వ్యక్తాత్మకస్త్రిభిర్యుక్తః  కథ్యతేఽనన్తశక్తిమాన్  ।
సత్త్వప్రధానా  శ్రీశక్తిర్భూశక్తిశ్చ   రజోగుణా ॥ ౧౩॥
శక్తిస్తృతీయా  యాప్రాక్తా  నీలాఖ్యా ధ్వాన్తరూపిణీ ।
వాసుదేవశ్చతుర్థోఽభూచ్ఛ్రీశక్త్యా  ప్రేరితో  యదా ॥ ౧౪॥
సఙ్కర్షణశ్చ  ప్రద్యుమ్నోఽనిరుద్ధ  ఇతి మూర్తిధృక్ ।
తమఃశక్త్యాఽన్వితా విష్ణుర్దేవః   సఙ్కర్షణాభిధః  ॥ ౧౫॥
ప్రద్యుమ్నో  రజసా శక్త్యాఽనిరుద్ధః  సత్త్వయా యుతః ।
మహాన్ సఙ్కర్షణాజ్జాతః   ప్రద్యుమ్నాద్యదహఙ్కృతిః  ॥ ౧౬॥
అనిరుద్ధాత్  స్వయం జాతో బ్రహ్మాహఙ్కాకమూర్తిధృక్  ।
సర్వేషు సర్వశక్తిశ్చ  స్వశక్త్యాఽధికయాయుతః ॥ ౧౭॥
అహఙ్కారస్త్రిధ  భూత్వా సర్వమేతద్విస్తరాత్ ।
సాత్త్వికో రాజసశ్చైవ  తామసశ్చేదహఙ్కృతిః ॥ ౧౮॥
దేవా వైకారికాజ్జాతాస్తైజసాదిన్ద్రియాణి     చ ।
తామసచ్చైవభూ  తాని ఖాదీని స్వస్వశక్తిభిః  ॥ ౧౯॥
శ్రీశక్త్యా  సహితో విష్ణుః  సదా పాతి జగత్త్రయమ్  ।
భూశక్త్యా సృజతే బ్రహ్మా  నీలశక్త్యా శివోఽత్తి హి ॥౨౦॥
సర్వేషు చైవ  జీవేషు పరమాత్మా విరాజతే ।
సర్వం హి తదిదం బ్రహ్మన్  స్థితం  హి పరమాత్మని ॥౨౧॥

సర్వేషు చైవ  జీవేషు స్థితంహ్యంశద్వయం  క్వచిత్ ।
జీవాంశో హ్యధికస్తద్వత్ పరమాత్మాంశకః కిల ॥౨౨॥
సూర్యాదయో గ్రహాః  సర్వే బ్రహ్మకామద్విషాదయః  ।
ఏతే చాన్యే చ బహవః పరమాత్మాంశకాధికాః ॥౨౩॥
శక్తయశ్చ  తథైతేషామధికాంశాః  శ్రియాదయః  ।
స్వస్వశక్తిషు  చాన్యాసు జ్ఞేయా  జీవాంశకాధికాః ॥౨౪॥

అథావతారకథనాధ్యాయః ॥౨॥

రామకృష్ణాదయో యే చ హ్యవతారా రమాపతేః ।
తేఽపి జీవాంశసంయుక్తాః కింవా బ్రూహి  మునీశ్వర ॥ ౧॥
రామః కృష్ణశ్చ  భో విప్ర నృసింహః సూకరస్తథా ।
ఏతే పూర్ణావతారాశ్చ  హ్యన్యే జీవాంశకాన్వితాః ॥౨॥
అవతారాణ్యనేకాని హ్యజస్య పరమాత్మనః ।
జీవానాం కర్మఫలదో గ్రహరూపీ  జనార్దనః  ॥ ౩॥
దైత్యానాం  బలనాశాయ దేవానాం బలవృద్ధయే  ।
ధర్మసంస్తాపనార్థాయ  గ్రహాజ్జాతాః   శుభాః క్రమాత్  ॥ ౪॥
రామోఽవతారః సూర్యస్య చన్ద్రస్య  యదునాయకః ।
నృసింహోభూమిపుత్రస్య  బుద్ధః  సోమసుతస్య చ ॥ ౫॥
వామనో విబుధేజ్యస్య భార్గవో  భార్గవస్య  చ ।
కూర్మో భాస్కరపుత్రస్య  సైంహికేయస్య  సూకరః ॥౬॥
కేతోర్మీనావతారశ్చ యే చాన్యే తేఽపి ఖేటజాః ।
పరాత్మాంశోఽధికో యేషు తే సర్వే ఖేచరాభిధాః ॥ ౭॥
జీవాంశోహ్యధికో యేషు జీవాస్తే వై ప్రకీర్తితాః   ।
సూర్యాదిభో గ్రహేభ్యశ్చ  పరమాత్మాంశనిఃసృతాః ॥౮॥
రామకృష్ణాదయః  సర్వ హ్యవతారా భవన్తి వై ।
తత్రైవ  తే విలీయన్తే పునః కార్యోత్తర సదా ॥౯॥
జీవాంశనిఃసృతాస్తేషాం తేభ్యో జాతా నరాదయః ।

తేఽపి తత్రైవ  లీయన్తే తేఽవ్యక్తే  సమయన్తి హి ॥ ౧౦॥
ఇదం తే కథితం విప్ర సర్వం యస్మిన్ భవేదితి ।
భూతాన్యపి భవిష్యన్తి తత్తజ్జాతన్తి    తద్విదః ॥ ౧౧॥
వినా తజ్జ్యైతిషం  నాన్యో జ్ఞాతుం  శక్నోతి కర్హిచిత్  ।
తత్మాదవశ్యమధ్యేయం బ్రాహ్మణేశ్చ  విశేషతః ॥ ౧౨॥
యోనరః శాస్త్రమజ్ఞాత్వా   జ్యౌతిషం ఖలు నిన్దతి  ।
రౌరవం నరకం భుక్త్వా చాన్ధత్వం  చాన్యజన్మని ॥ ౧౩॥

అథ గ్రహగుణస్వరూపాధ్యాయః  ॥ ౩॥

కథితం భవతా ప్రేమ్ణా  గ్రహావతరణం  మునే ।
తేషాం గుణస్వరూపాద్యం కృపయా కథ్యతాం పునః ॥ ౧॥
శ‍ృణు విప్ర ప్రవక్ష్యామి  భగ్రహాణాం  పరిస్థితిమ్  ।
ఆకాశేయాని దృశ్యన్తే జ్యోతిర్బిమ్బాన్యనేకశః ॥౨॥
తేషు నక్షత్రసఞ్జ్ఞాని   గ్రహసఞ్జ్ఞాని   కానిచిత్ ।
తాని నక్షత్రనామాని  స్థిరస్థానాని  యాని వై ॥ ౩॥
గచ్ఛన్తో భాని గృహ్ణన్తి   సతతం యే తు తే గ్రహాః  ।
భచక్రస్య  నగాశ్వ్యంశా అశ్విన్యాదిసమాహ్వయాః ॥ ౪॥
తద్ద్వాదశవిభాగాస్తు  తుల్యా మేషాదిసఞ్జ్ఞకాః  ।
ప్రసిద్ధా  రాశయః సన్తి గ్రహాస్త్వర్కాదిసఞ్జ్ఞకాః   ॥ ౫॥
రాశీనాముదయో లగ్నం తద్వశాదేవ జన్మినామ్ ।
గ్రహయోగవియోగాభ్యాం  ఫలం చిన్త్యం శుభాశుభమ్ ॥౬॥
సఞ్జ్ఞా నక్షత్రవృన్దానాం   జ్ఞేయాః  సామాన్యశాస్త్రతః  ।
ఏతచ్ఛాస్త్రానుసారేణ  రాశిఖేటఫలం బ్రువే  ॥ ౭॥
యస్మిన్ కాలే యతః ఖేటాయాన్తి దృగ్గణితైకతామ్   ।
తత ఏవ స్ఫుటాః కార్యాః దిక్కాలౌ చ స్ఫుటౌ విదా ॥౮॥
స్వస్వదేశోద్భవైః  సాధ్యం లగ్నం రాశ్యుదయైః  స్ఫుటమ్ ।
అథాదౌ వచ్మి ఖేటానాం జాతిరూపగుణానహమ్ ॥౯॥

అథ ఖేటా రవిశ్చన్ద్రో  మఙ్గలశ్చ  బుధస్తథా ।
గురుః శుక్రః  శనీ రాహుః కేతుశ్చైతే  యథాక్రమమ్  ॥ ౧౦॥
తత్రార్కశనిభూపుత్రాః   క్షీణేన్దురాహుకేతవః  ।
క్రూరాః  శేషగ్రహా  సౌమ్యాః క్రూరః  క్రూరయుతో  బుధః ॥ ౧౧॥
సర్వాత్మా చ దివానాథో మనః కుముదబాన్ధవః  ।
సత్త్వం కుజో బుధైః  ప్రోక్తో  బుధో వాణీప్రదాయకః  ॥ ౧౨॥
దేవేజ్యో జ్ఞానసుఖదో  భృగుర్వీర్యప్రదయకః  ।
ఋషిభిః ప్రాక్తనైః    ప్రోక్తశ్ఛాయాసూనుశ్చ   దుఃఖదః ॥ ౧౩॥
రవిచన్ద్రౌ  తు రాజానౌ నేతా జ్ఞేయో  ధరాత్మజః ।
బుధో రాజకుమారశ్చ సచివౌ గురుభార్గవౌ  ॥ ౧౪॥
ప్రేష్యకో  రవిపుత్రశ్చ  సేనా స్వర్భానుపుచ్ఛకౌ ।
ఏవం క్రమేణ  వై విప్ర సూర్యాదీన్ ప్రవిచిన్తయేత్  ॥ ౧౫॥
రక్తశ్యామో దివాధీశో గౌరగాత్రో నిశాకరః ।
నాత్యుచ్చాఙ్గః  కుజో రక్తో దూర్వాశ్యామో బుధస్తథా ॥ ౧౬॥
గౌరగాత్రో గురుర్జ్ఞేయః  శుక్రః  శ్యావస్తథైవ  చ ।
కృష్ణదేహో  రవేః పుత్రో జ్ఞాయతే  ద్విజసత్తమ ॥ ౧౭॥
వహ్న్యమ్బుశిఖిజా విష్ణువిఢౌజః  శచికా ద్విజ ।
సూర్యాదీనాం ఖగానాం చ దేవా జ్ఞేయాః  క్రమేణ  చ ॥ ౧౮॥
క్లీవౌ  ద్వౌ సౌమ్యసౌరీ చ యువతీన్దుభృగూ  ద్విజ ।
నరాః శేషాశ్చ విజ్ఞేయా  భానుర్భౌమో గురుస్తథా ॥ ౧౯॥
అగ్నిభూమినభస్తోయవాయవః క్రమతో  ద్విజ ।
భౌమాదీనాం గ్రహాణాం  చ తత్త్వానీతి యథాక్రమమ్  ॥౨౦॥
గురుశుక్రౌ విప్రవర్ణౌ  కుజార్కౌ క్షత్రియౌ  ద్విజ ।
శశిసోమ్యౌ వైశ్యవర్ణౌ  శనిః శూద్రో ద్విజోత్తమ్ ॥౨౧॥
జీవసూర్యేన్ద్రవః  సత్త్వం బుధశుక్రౌ రజస్తథా ।
సూర్యపుత్రభరాపుత్రౌ  తమఃప్రకృతికౌ  ద్విజ ॥౨౨॥
మధుపిఙ్గలదృక్సూర్యశ్చతురస్రః   శుచిర్ద్విజ  ।

పిత్తప్రకృతికో  ధీమాన్ పుమానల్పకచో ద్విజ ॥౨౩॥
బహువాతకఫః ప్రాజ్ఞశ్చన్ద్రో    వృత్తతనుర్ద్విజ   ।
శుభదృఙ్మధువాక్యశ్చ చఞ్చలో మదనాతురః ॥౨౪॥
క్రూరో  రక్తేక్షణో భౌమశ్చపలోదారమూర్తికః ।
పిత్తప్రకృతికః  క్రోధీ  కృశమధ్యతనుర్ద్విజ  ॥౨౫॥
వపుఃశ్రేష్ఠః   శ్లిష్టవాక్చ   హ్యతిహాస్యరుచిర్బుధః ।
పిత్తవాన్ కఫవాన్ విప్ర మారుతప్రకృతిస్తథా  ॥౨౬॥
బృహద్గాత్రో  గురుశ్చైవ  పిఙ్గలో  మూర్ద్ధజేక్షణే  ।
కఫప్రకృతికో  ధీమాన్ సర్వశాస్త్రవిశారదః  ॥౨౭॥
సుఖి కాన్తవపు శ్రేష్ఠః   సులోచనో భృగోః సుతః ।
కావ్యకర్తా కఫాధిక్యోఽనిలాత్మా వక్రమూర్ధజః   ॥౨౮॥
కృశ్దీర్ఘతనుః   శౌరిః పిఙ్గదృష్ట్యనిలాత్మకః   ।
స్థూలదన్తోఽలసః  పఙ్గుః  ఖరరోమకచో ద్విజ ॥౨౯॥
ధూమ్రాకారో  నీలతనుర్వనస్థోఽపి  భయఙ్కరః ।
వాతప్రకృతికో  ధీమాన్ స్వర్భానుస్తత్సమః శిఖీ ॥ ౩౦॥
అస్థి రక్తస్తథా   మజ్జా త్వగ్ వసా వీర్యమేవ చ ।
స్నాయురేషామధీశాశ్చ క్రమాత్  సూర్యాదయో ద్విజ ॥ ౩౧॥
దేవాలయజలం వహ్నిక్రీడాదీనాం  తథైవ  చ ।
కోశశయ్యోత్కరాణాన్తు నాథాం సూర్యాదయః క్రమాత్  ॥ ౩౨॥
అయనక్షణవారర్తుమాసపక్షసమా ద్విజ ।
సూర్యాదీనాం క్రమాజ్జ్ఞేయా   నిర్విశఙ్కం ద్విజోత్తమ ॥ ౩౩॥
కటుక్షారతిక్తమిశ్రమధురామ్లకషాయకాః   ।
క్రమేణ  సర్వే విజ్ఞేయాః  సూర్యాదీనాం రసా ఇతి ॥ ౩౪॥
బుధేజ్యౌ బలినౌ పూర్వే రవిభౌమౌ చ దక్షిణే ।
పశ్చిమే సూర్యపుత్రశ్చ  సితచన్ద్రౌ  తథోత్తరే ॥ ౩౫॥
నిశాయాం బలినశ్చన్ద్రకుజసౌరా  భవన్తి హి ।
సర్వదా జ్ఞో బలీ జ్ఞేయో  దినే శేషా ద్విజోత్తమ ॥ ౩౬॥

కృష్ణే చ బలినః క్రూరాః  సౌమ్యా వీర్యయుతాః సితే ।
సౌమ్యాయనే సౌమ్యఖేటో బలీయామ్యాయనేఽపరః ॥ ౩౭॥
వర్షమాసాహహోరాణాం  పతయో బలినస్తథా ।
శమమ్బుగుశుచంరాద్యా వృద్ధితో  వీర్యవత్తరః ॥ ౩౮॥
సూర్యే జనయతి స్థూలాన్  దుర్భగాన్ సూర్యపుత్రకః  ।
క్షీరోపేతాంస్తథా చన్ద్రః  కటుకాద్యాన్ ధరాసుతః ॥ ౩౯॥
పుష్పవృక్షం భృగోః పుత్రో గురుజ్ఞౌ సఫలాఫలౌ ।
నీరసాన్ సూర్యపుత్రశ్చ  ఏవం జ్ఞేయాః  ఖగా ద్విజ ॥ ౪౦॥
రాహుశ్చాణ్డాలజాతిశ్చ  కేతుర్జాత్యన్తరస్తథా    ।
శిఖిస్వర్భానుమన్దానాం  వల్మీకః స్థానముచ్యతే  ॥ ౪౧॥
చిత్రకన్థా  ఫనీన్ద్రస్య  కేతుశ్ఛిద్రయుతో  ద్విజ! ।
సీసం రహోర్నీలమణిః కేతోర్జ్ఞేయో  ద్విజోత్తమ ॥ ౪౨॥
గురోః పీతామ్బరం విప్ర భృగోః క్షౌమం తథైవ  చ ।
రక్తక్షౌమం భాస్కరస్య ఇన్దోః  క్షౌమం సితం ద్విజ ॥ ౪౩॥
బుధస్య కృష్ణక్షౌమం  తు రక్తవస్త్రం  కుజస్య చ ।
వస్త్రం  చిత్రం  శనేర్విప్ర పట్టవస్త్రం   తథైవ  చ ॥ ౪౪॥
భృగోరృతుర్వసన్తశ్చ కుజభాన్వోశ్చ గ్రీష్మకః  ।
చన్ద్రస్య  వర్షా విజ్ఞేయా  శరచ్చైవ  తథా విదః ॥ ౪౫॥
హేమన్తోఽపి గురోర్జ్ఞేయః  శనేస్తు శిశిరో ద్విజ ।
అష్టౌ మాసాశ్చ స్వర్భానోః కేతోర్మాసత్రయం  ద్విజ ॥ ౪౬॥
రాహ్వారపఙ్గుచన్ద్రశ్చ   విజ్ఞేయా  ధాతుఖేచరాః ।
మూలగ్రహౌ  సూర్యశుక్రౌ అపరా జీవసఞ్జ్ఞకాః  ॥ ౪౭॥
గ్రహేషు  మన్దో వృద్ధోఽస్తి  ఆయుర్వృద్ధిప్రదాయకః   ।
నైసర్గికే   బహుసమాన్ దదాతి ద్విజసత్తమ ॥ ౪౮॥
మేషో వృషో మృగః కన్యా కర్కో మీనస్తథా తులా ।
సూర్యాదీనాం క్రమాదేతే  కథితా ఉచ్చరాశయః ॥ ౪౯॥
భాగా దశ త్రయోఽష్టాశ్వ్యస్తిథ్యోఽక్షా    భమితా నఖాః ।

ఉచ్చాత్ సప్తమభం నీచం తైరేవాంశైః   ప్రకీర్తితమ్   ॥ ౫౦॥
రవేః సిమ్హే నఖాంశాశ్చ త్రికోణమపరే  స్వభమ్ ।
ఉచ్చమిన్దోర్వృషే  త్ర్యంశాస్త్రికోణమపరేంఽశకాః   ॥ ౫౧॥
మేషేఽర్కాంశాస్తు భౌమస్య త్రికోణమపరే  స్వభమ్ ।
ఉచ్చం బుధస్య కన్యాయాముక్తం పఞ్చదశాంశకాః ॥ ౫౨॥
తతః పఞ్చాంశకాః ప్రోక్తం   త్రికోణమపరే  స్వభమ్ ।
చాపే దశాంశా జీవస్య త్రికోణమపరే  స్వభమ్ ॥ ౫౩॥
తులే శుక్రస్య  తిథ్యంశాస్త్రికోణమపరే  స్వభమ్ ।
శనేః కుమ్భే నఖాంశాశ్చ త్రికోణమపరే  స్వభమ్ ॥ ౫౪॥
త్రికోణాత్  స్వాత్సుఖస్వాఽన్త్యధీధర్మాయుఃస్వతుఙ్గపాః  ।
సుహృదో రిపవశ్వాన్వే సమాశ్చోభయలక్షణాః ॥ ౫౫॥
దశబన్ధ్వాయసహజస్వాన్త్యస్థాస్తు   పరస్పరమ్ ।
తత్కాలే మిత్రతాం యాన్తి రిపవోఽన్యత్ర సంస్థితాః  ॥ ౫౬॥
తత్కాలే చ నిసర్గే చ మిత్రం  చేదధిమిత్రకమ్  ।
మిత్రం  మిత్రసమత్వే  తు శత్రుః  శత్రుసమత్వకే  ॥ ౫౭॥
సమో మిత్రరిపుత్వే  తు శత్రుత్వే  త్వధిశత్రుతా  ।
ఏవం వివిచ్య దైవజ్ఞో  జాతకస్య ఫలం వదేత్ ॥ ౫౮॥
స్వోచ్చే శుభం ఫలం పూర్ణ త్రికోణే  పాదవర్జితమ్  ।
స్వర్క్షేఽర్ధం   మిత్రగేహే  తు పాదమాత్రం  ప్రకీర్తితమ్   ॥ ౫౯॥
పాదార్ధం  సమభే ప్రోక్తం   శూన్యం నీచాస్తశత్రుభే  ।
తద్వద్దుష్టఫలం   బ్రూయద్  వ్యత్యయేన విచక్షణః ॥౬౦॥
త్ర్యంశాఢ్యవిశ్వభాగైశ్చ   చతుర్భైః  సహితో రవిః ।
ధూమో నామ మహాదోషః సర్వకర్మవినాశకః ॥౬౧॥
ధూమో మణ్డలతః  శుద్ధో వ్యతీపాతోఽత్ర దోషదః ।
సషద్భోఽత్ర వ్యతీపాతః పరివేషోఽతిదోషకృత్ ॥౬౨॥
పరివేషశ్చ్యుతశ్చక్రాదిన్ద్రచాపస్తు   దోషదః ।
విత్ర్యంశాస్యష్టిభాగాఢ్యశ్చాపః   కేతుఖగోఽశుభః ॥౬౩॥

ఏకరాశియుతః కేతుః సూర్యతుల్యః ప్రజాయతే  ।
అప్రకాశగ్రహాశ్చైతే    పాపా దోషప్రదాః  స్మృతాః ॥౬౪॥
సూర్యేన్దులగ్నగేష్వేషు  వంశాయుర్జ్ఞాననాశనమ్  ।
ఇతి ధూమాదిదోషాణాం స్థితిః  పద్మాసనోదితా ॥౬౫॥
రవివారాదిశన్యన్తం గులికాది నిరూప్యతే ।
దివసానష్టధా  భక్త్వా వారేశాద్ గణేయత్ క్రమాత్  ॥౬౬॥
అష్ట్మోంఽశో  నిరీశః స్యాచ్ఛన్యంశో గులికఃస్మృతః ।
రాత్రిమప్యష్టధా   కృత్వా వారేశాత్ పఞ్చమాదితః ॥౬౭॥
గణయేదష్టమః  ఖణ్డో నిష్యతిః పరికీర్తితః ।
శ్న్యంశో గులికః ప్రోక్తో  రవ్యంశః కాలసఞ్జ్ఞకః  ॥౬౮॥
భౌమాంశో మృత్యురాదిష్టో గుర్వంశో యమఘణ్ట్కః  ।
సోమ్యాంశోఽర్ధప్రహరకః   స్వస్వదేశోద్భవః స్ఫుటః ॥౬౯॥
గులికేష్టవశాల్లగ్నం   స్ఫుటం యత్ స్వస్వదేశజమ్ ।
గులికం ప్రోచ్యతే  తస్మాజ్జాతకస్య  ఫలం వదేత్ ॥ ౭౦॥
భాంశపాదసమైః  ప్రాణైశ్చరాద్యర్కత్రికోణభాత్    ।
ఉదయాదిష్టకాలాన్తం  యద్భం ప్రాణపదం  హి తత్ ॥ ౭౧॥
స్వేష్టకాలం  పలీకృత్య తిథ్యాప్తం భాదికం చ యత్ ।
చరాగద్విభసంస్థేఽర్కే  భానౌయుఙ్ నవమే సుతే ॥ ౭౨॥
స్ఫుటం ప్రాణపదాఖ్యం  తల్లగ్నం  జ్ఞేయం  ద్విజోత్తమ ।
లగ్నాద్ ద్వికోణే తుర్యే చ రాజ్యే ప్రాణపదం  తదా ॥ ౭౩॥
శుభం జన్మ విజానీయాత్తథైవైకాదశేఽపి   చ ।
అన్యస్థానే  స్థితం  చేత్ స్యాత్ తదా జన్మాశుభం వదేత్ ॥ ౭౪॥

అథ రాశిస్వరూపాధ్యాయః ॥ ౪॥

అహోరాత్రస్య  పూర్వాన్త్యలోపాద్ హోరాఽవశిష్యతే ।
తస్య విజ్ఞానమాత్రేణ   జాతకర్మఫలం వదేత్ ॥ ౧॥
యదవ్యక్తాత్మకో విష్ణుః  కాలరూపో జనార్దనః  ।

తస్యాఙ్గాని  నిబోధ త్వం క్రమాన్మేషాదిరాశ్యః  ॥౨॥
మేషో వృషశ్చ మిథునః కర్కసింహకుమారికాః ।
తులాలిఽశ్చ ధనుర్నక్రే కుమ్భో మీనస్తతః పరమ్ ॥ ౩॥
శీర్షాననే  తథా బాహూహృత్క్రోడకటిబస్తయః ।
గుహ్యోరుయుగలే జానుయుగ్మే వై జఙ్ఘకే  తథా ॥ ౪॥
చరనౌ ద్వౌ తథా మేషాత్ జ్ఞేయాః  శీర్షాదయః  క్రమాత్  ।
చరస్థిరద్విస్వభావాః  క్రూరాక్రూరౌ   నరస్త్రియౌ  ॥ ౫॥
పిత్తానిలత్రిధాత్వౌక్యశ్లేష్మికాశ్చ   క్రియాదయః  ।
రక్తవర్ణో బృహద్గాత్రశ్చతుష్పాద్రాత్రివిక్రమీ      ॥౬॥
పూర్వవాసీ నృపజ్ఞాతిః  శైలచారీ  రజోగుణీ ।
పృష్ఠోదయీ  పావకీ చ మేషరాశిః కుజాధిపః ॥ ౭॥
శ్వేతః శుక్రాధిపో  దీర్ఘశ్చతుష్పాచ్ఛర్వరీబలీ  ।
యామ్యేట్ గ్రామ్యో  వణిగ్భూమిరజః పృష్ఠోదయో  వృషః ॥౮॥
శీర్షోదయీ  నృమిథునం సగదం చ సవీణకమ్ ।
ప్రత్యగ్వాయుర్ద్విపాద్రాత్రిబలీ     గ్రామవ్రజోఽనిలీ   ॥౯॥
సమగాత్రో హరిద్విర్ణో మిథునాఖ్యో బుధాధిపః ।
పాటలో వనచారీ చ బ్రాహ్మణో  నిశి వీర్యవాన్ ॥ ౧౦॥
బహుపాదచరః స్థౌల్యతనుః  సత్త్వగుణీ జలీ ।
పృష్ఠోదయీ  కర్కరాశిర్మృగాఙ్కాఽధిపతిః స్మృతః ॥ ౧౧॥
సింహః సూర్యాధిపః సత్త్వీ చతుష్పాత్ క్షత్రియో  వనీ ।
శీర్షోదయీ  బృహద్గాత్రఃపాణ్డుః    పూర్వేడ్ ద్యువీర్యవాన్ ॥ ౧౨॥
పార్వతీయాథ కన్యాఖ్యా రాశిర్దినబలాన్వితా  ।
శీర్షోదయా  చ మధ్యాఙ్గా ద్విపాద్యామ్యచరా చ సా ॥ ౧౩॥
సా సస్యదహనా వైశ్యా  చిత్రవర్ణా  ప్రభఞ్జినీ   ।
కుమారీ తమసాయుక్తా బాలభావా బుధాధిపా ॥ ౧౪॥
శీర్షోదయీ  ద్యువీర్యాఢ్యస్తులః కృష్ణో రజోగుణీ ।
పశ్చిమోభూచరో ఘాతీ శూద్రో మధ్యతనుర్ద్విపాత్  ॥ ౧౫॥

శుక్రాఽధిపోఽథ  స్వల్పాఙ్గో బహుపాద్బ్రాహ్మణో బిలీ ।
సౌమ్యస్థో దినవీర్యాఢ్యః పిశఙ్గో జలభూవహః ॥ ౧౬॥
రోమస్వాఢ్యోఽతితీక్ష్ణాగ్రో  వృశ్చికశ్చ కుజాధిపః ।
పృష్ఠోదయీ  త్వథ ధనుర్గురుస్వామీ  చ సాత్త్వికః ॥ ౧౭॥
పిఙ్గలో  నిశివీర్యాఢ్యః పావకః క్షత్రియో  ద్విపాత్ ।
ఆదావన్తే చతుష్పాదః సమగాత్రో ధనుర్ధరః  ॥ ౧౮॥
పూర్వస్థో వసుధాచారీ తేజస్వీ బ్రహ్మణా  కృతః ।
మన్దాధిపస్తమీ  భౌమీయామ్యేట్ చ నిశి వీర్యవాన్ ॥ ౧౯॥
పృష్ఠోదయీ  బృహద్గాత్రః   కర్బురో వనభూచరః ।
ఆదౌ చతుష్పదోన్తే తు విపదో జలగో మతః ॥౨౦॥
కుమ్భః కుమ్భీ నరో బభ్రువర్ణో  మధ్యతనుర్ద్విపాత్  ।
ద్యువీర్యో జలమధ్యస్థో వాతశీర్షోదయీ  తమః ॥౨౧॥
శూద్రః  పశ్చిమదేశస్య స్వామీ దైవాకరిః  స్మృతః ।
మీనౌ పుచ్ఛాస్యసంలగ్నౌ మీనరాశిర్దివాబలీ  ॥౨౨॥
జలీ సత్త్వగుణాఢ్యశ్చ స్వస్థో జలచరో ద్విజః ।
అపదో మధ్యదేహీ చ సౌమ్యస్థో హ్యుభయోదయీ ॥౨౩॥
సురాచార్యాధిపశ్చేతి రాశీనాం గదితా గుణాః ।
త్రింశద్భాగాత్మకానాం  చ స్థూలసూక్ష్మఫలాయ  చ ॥౨౪॥
అథాతః సమ్ప్రవక్ష్యామి శ‍ృణుష్వ మునిపుఙ్గవ  ।
జన్మలగ్నం చ సంశోధ్య నిషేకం పరిశోధయేత్ ॥౨౫॥
తదహం సమ్ప్రవక్ష్యామి మైత్రేయ   త్వం విధారయ ।
జన్మలగ్నాత్ పరిజ్ఞానం  నిషేకం సర్వజన్తు యత్ ॥౨౬॥
యస్మిన్ భావే స్థితో  మన్దస్తస్య   మాన్దేర్యదన్తరమ్  ।
లగ్నభాగ్యాన్తరం యోజ్యం యచ్చ రాశ్యాది జాయతే ॥౨౭॥
మాసాది తన్మితం జ్ఞేయం  జన్మతః ప్రాక్  నిషేకజమ్ ।
యద్యదృశ్యదలేఙ్గేశస్తదేన్దోర్భుక్తభాగయుక్    ॥౨౮॥
తత్కాలే సాధయేల్లగ్నం  శోధయేత్ పూర్వవత్తనుమ్ ।

తస్మాచ్ఛుభాశుభం వాచ్యం గర్భస్థస్య  విశేషతః ॥౨౯॥
శుభాశుభం వదేత్ పిత్రోర్జీవనం   మరణం తథా ।
ఏవం నిషేకలగ్నేన సమ్యగ్ జ్ఞేయం  స్వకల్పనాత్ ॥ ౩౦॥

అథ విశేషలగ్నాధ్యాయః ॥ ౫॥

అథాహం సమ్ప్రవక్ష్యామి తవాగ్రే ద్విజసత్తమ ।
భావహోరాఘటీసఞ్జ్ఞలగ్నానీతి  పృథక్ పృథక్ ॥ ౧॥
సూర్యోదయం సమారభ్య ఘటికానాం తు పఞ్చకమ్ ।
ప్రయాతి  జన్మపర్యన్తం భావలగ్నం తదేవ హి ॥౨॥
ఇష్టం  ఘట్యాదికం భక్త్వా పఞ్చభిర్భాదికం ఫలమ్ ।
యోజ్యమౌదయికే సూర్యే భావలగ్నం స్ఫుటం చ తత్ ॥ ౩॥
తథా సార్ధద్విఘటికామితాదర్కోదయాద్  ద్విజ ।
ప్రయాతి  లగ్నం తన్నామ హోరాలగ్నం ప్రచక్షతే  ॥ ౪॥
ఇష్టఘట్యాదికం  ద్విఘ్నం పఞ్చాప్తం భాదికం చ యత్ ।
యోజ్యమౌదయికే భానౌహోరాలగ్నం స్ఫుటం హి తత్ ॥ ౫॥
కథయామి ఘటీలగ్నం శ‍ృను త్వం ద్విజసత్తమ ।
సూర్యోదయత్ సమారభ్య జన్మకాలావధి క్రమాత్  ॥౬॥
ఏకైకఘటికామానాత్  లగ్నం యద్యాతి భాదికమ్ ।
తదేవ ఘటికాలగ్నం కథితం నారదాదిభిః ॥ ౭॥
రాశయస్తు ఘటీతుల్యాః పలార్ధప్రమితాంశకాః   ।
యోజ్యమౌదయికే భనౌ ఘటీలగ్నం స్ఫుటం హి తత్ ॥౮॥
క్రమాదేషాం  చ లగ్నానాం భావకోష్ఠం  పృథక్ లిఖేత్ ।
యే గ్రహా  యత్ర భే తత్ర తే స్థాప్యా  రాశిలగ్నవత్ ॥౯॥
వర్ణదాఖ్యదశాం  భానాం కథయామ్యథ తేఽగ్రతః  ।
యస్య విజ్ఞానమాత్రేణ   వదేదాయుర్భవం ఫలమ్ ॥ ౧౦॥
ఓజలగ్నప్రసూతానాం  మేషాదేర్గణయేత్  క్రమాత్  ।
సమలగ్నప్రసూతానామ్  మీనాదేరపసవ్యతః ॥ ౧౧॥

మేషమీనాదితో జన్మలగ్నాన్తం గణయేత్ సుధీః ।
తథైవ  హోరాలగ్నాన్తం గణయిత్వా తతః పరమ్ ॥ ౧౨॥
ఓజత్వేన సమత్వేన సజాతీయే ఉభే యది ।
తర్హి సఙ్ఖ్యే  యోజయీత వైజాత్యే  తు వియోజయేత్ ॥ ౧౩॥
మేషమీనాదితః పశ్చాద్యో రాశిః స తు వర్ణదః  ।
ఏతత్ప్రయోజనం వక్ష్యే శ‍ృణు త్వం ద్విజపుఙ్గవః  ।
హోరాలగ్నభయోర్నేయా సబలాద్వర్ణదా  దశా ॥ ౧౪॥
యత్సఙ్ఖ్యో  వర్ణదో  లగ్నాత్ తత్తత్సఙ్ఖ్యాక్రమేణ   తు ।
క్రమవ్యుత్క్రమభేదేన  దశా స్యాదోజయుగ్మయో ॥ ౧౫॥
పాపదృష్టిః  పాపయోగో వర్ణదస్య  త్రికోణకే  ।
యది స్యాత్ తర్హి తద్రాశిపర్యన్తం  తస్య జీవనమ్ ॥ ౧౬॥
రుద్రశూలే  యథైవాయుర్మరణాది  నిరూప్యతే ।
తథైవ  వర్ణదస్యాపి  త్రికోణే  పాపసఙ్గమే  ॥ ౧౭॥
వర్ణదాదపి  భో విప్ర లగ్నవచ్చిన్తయేత్ ఫలమ్ ।
వర్ణదాత్  సప్తమాద్ భావాత్ కలత్రాయుర్విచిన్తయేత్  ॥ ౧౮॥
ఏకాదశాదగ్రజస్య  తృతీయాత్తు యవీయసః ।
సుతస్య పఞ్చమే విద్యాన్మాతుశ్చతుర్థభావతః  ॥ ౧౯॥
పితుశ్చ నవమాద్ భావాదాయురేవం విచిన్తయేత్ ।
శూలరాశిదశాయాం వై ప్రబలాయామరిష్టకమ్   ॥౨౦॥
ఏవం తన్వాదిభావానాం కర్తవ్యా వర్ణదా  దశా ।
పూర్వవచ్చ ఫలం జ్ఞేయం  దేహినాం చ శుభాశుభమ్ ॥౨౧॥
గ్రహాణాం  వర్ణదా  నైవ  రాశీనాం వర్ణదా  దశా ।
కృత్వార్కధా రాశిదశాం క్రమాదన్తర్దశాం   వదేత్ ॥౨౨॥
ఏవమన్తర్దశాదిం  చ కృత్వా తేన ఫలం వదేత్ ।
క్రమవ్యుత్క్రమభేదేన  లిఖేదన్తర్దశామపి  ॥౨౩॥
స్వస్వదేశోద్భవం లగ్నం జన్మలగ్నమిహోచ్యతే ।
భావహోరాదిలగ్నానాం సర్వత్రైవ  సమక్రియా  ॥౨౪॥

అథ షోడశవర్గాధ్యాయః  ॥౬॥

శ్రుతా  గ్రహగుణాస్త్వత్తస్తథా    రాశిగుణ మునే ।
శ్రోతుమిచ్ఛామి  భావానాం భేదాంస్తాన్ కృపయా వద ॥ ౧॥
వర్గాన్  షోడశయానాహ బ్రహ్మా  లోకపితామహః ।
తానహం సమ్ప్రవక్ష్యామి మైత్రేయ   శ్రూయతామితి  ॥౨॥
క్షేత్రం  హోరా చ ద్రేష్కాణస్తుర్యాంశః  సప్తమాంశకః ।
నవాంశో దశమాంశశ్చ సూర్యామ్శః షోడశాంశకః ॥ ౩॥
వింశాంశో వేదవాహ్వంశో భాంశస్త్రింశాంశకస్తతః  ।
ఖవేదాంశోఽక్షవేదాంశః షష్ఠ్యంశశ్చ  తతః పరమ్ ॥ ౪॥
తత్క్షేత్రం   తస్య ఖేటస్య రాశేర్యో యస్య నాయకః ।
సూర్యేన్ద్వోర్విషమే  రాశౌ సమే తద్విపరీతకమ్ ॥ ౫॥
పితరశ్చన్ద్రహోరేశా  దేవాః సూర్యస్య కీర్తితాః  ।
రాశేరర్ద్ధం  భవేద్ధోరా  తాశ్చతుర్వింశతిః స్మృతా ।
మేషాది తాసాం హోరాణాం పరివృత్తిద్వయం భవేత్ ॥౬॥
రాశిత్రిభాగాద్రేష్కాణాస్తే   చ షట్త్రింశదీరితాః  ।
పరివృత్తిత్రయం  తేషాం మేషాదేః క్రమశో  భవేత్ ॥ ౭॥
స్వపఞ్చనవమానాం చ రాశీనాం క్రమశశ్చ  తే ।
నారదాఽగస్తిదుర్వాసా ద్రేష్కాణేశాశ్చరాదిషు  ॥౮॥
స్వర్క్షాదికేన్ద్రపతయస్తుర్యాంశేశాః   క్రియాదిషు  ।
సనకశ్చ సనన్దశ్చ  కుమారశ్చ సనాతనః ॥౯॥
సప్తాంశపాస్త్వోజగృహే గణనీయా నిజేశతః ।
యుగ్మరాశౌ తు విజ్ఞేయాః  సప్తమర్క్షాదినాయకాత్  ॥ ౧౦॥
క్షారక్షీరౌ చ దధ్యాజ్యౌ తథేక్షురససమ్భవః ।
మధ్యశుద్ధజలావోజే  సమే శుద్ధజలాదికాః  ॥ ౧౧॥
నవాంశేశాశ్చరే తస్మాత్స్థిరే  తన్నవమాదితః ।
ఉభయే తత్పఞ్చమాదేరితి చిన్త్యం విచక్షణైః  ।
దేవా నృరాక్షసాశ్చైవ  చరాదిషు గృహేషు చ ॥ ౧౨॥

దశమాంశాః స్వతశ్చౌజే యుగ్మే తన్నవమాత్ స్మృతాః ।
దశ పూర్వాదిదిక్పాలా ఇన్ద్రాఽగ్నియమరాక్షసాః  ॥ ౧౩॥
వరుణో మారుతశ్చైవ  కుబేరేశానపద్మజాః ।
అనన్తశ్చ క్రమాదోజే  సమే వా వ్యుత్క్రమేణ తు ॥ ౧౪॥
ద్వాదశాంశస్య గణనా తత్తత్క్షేత్రాద్వినిర్దిశేత్    ।
తేషామఘీశాః క్రమశో  గణేశాఽశ్వియమాహయాః ॥ ౧౫॥
అజసింహాఽశ్వితో జ్ఞేయా  షోడశాంశాశ్చరాదిషు ।
అజవిష్ణూ హరః సూర్యో హ్యోజే యుగ్మే ప్రతీపకమ్  ॥ ౧౬॥
అథ వింశతిభాగానామధిపా బ్రహ్మణోదితాః  ।
క్రియాచ్చరే  స్థిరే  చాపాన్ మృగేన్ద్రాద్  ద్విస్వభావకే ॥ ౧౭॥
కాలీ గౌరీ జయా లక్ష్మీవిజయా విమలా సతీ ।
తారా జ్వాలాముఖీ శ్వేతా లలితా బగలాముఖీ ॥ ౧౮॥
ప్రత్యఙ్గిరా   శచీ రౌద్రీ భవానీ వరదా జయా ।
త్రిపురా  సుముఖీ చేతి విషమే పరిచిన్తయేత్ ॥ ౧౯॥
సమరాశౌ దయా మేధా ఛిన్నశీర్షా పిశాచినీ ।
ధూమావతీ చ మాతఙ్గీ బాలా భద్రఽరుణానలా  ॥౨౦॥
పిఙ్గలా  ఛుచ్ఛుకా ఘోరా వారాహీ వైష్ణవీ   సితా ।
భువనేశీ భైరవీ  చ మఙ్గలా  హ్యపరాజితా ॥౨౧॥
సిద్ధాంశకానామధిపాః  సింహాదోజభగే గ్రహే  ।
కర్కద్యుగ్మభగే ఖేటే స్కన్దః  పర్శుధరోఽనలః ॥౨౨॥
విశ్వకర్మా భగో మిత్రో మయోఽన్తకవృషధ్వజాః ।
గోవిన్దో మదనో భీమః సింహాదౌ విషమే క్రమాత్  ।
కర్కాదౌ సమభే భీమాద్విలోమేన విచిన్తయేత్ ॥౨౩॥
భాంశాధిపాః క్రమాద్దస్రయమవహ్నిపితామహాః    ।
చన్ద్రేశాదితిజీవాహిపితరో  భగసఞ్జ్ఞితాః  ॥౨౪॥
అర్యమార్కత్వష్ట్టమరుచ్ఛక్రాగ్నిమిత్రవాసవాః    ।
నిరృత్యుదకవిశ్వేఽజగోవిన్దో వసవోఽమ్బుపః ॥౨౫॥

తతోఽజపాదహిర్బుధ్న్యః పూషా చైవ  ప్రకీర్తితాః   ।
నక్షత్రేశాస్తు  భాంశేశా మేషాదిచరభక్రమాత్  ॥౨౬॥
త్రింశాంశేశాశ్చ  విషమే కుజర్కీజ్యజ్ఞభార్గవాః   ।
పఞ్చపఞ్చాష్టసప్తాక్షభాగానాం  వ్యత్యయాత్ సమే ॥౨౭॥
వహ్నిః సమీరశక్రౌ చ ధనదో జలదస్తథా ।
విషమేషు క్రమాజ్జ్ఞేయాః   సమరాశౌ విపర్యయాత్ ॥౨౮॥
చత్వారింశద్విభాగానామధిపా విషమే క్రియాత్  ।
సమభే తులతో జ్ఞేయాః  స్వస్వాధిపసమన్వితాః ॥౨౯॥
విష్ణుశ్చన్ద్రో   మరీచిశ్చ త్వష్టా ధాతా శివో రవిః ।
యమోయక్షశ్చ గన్ధర్వః  కాలో వరుణ ఏవ చ ॥ ౩౦॥
తథాక్షవేదభాగానామధిపాశ్చరభే క్రియాత్  ।
స్థిరే  సింహాద్ ద్విభేచాపాత్ విధీశవిష్ణవశ్చరే  ॥ ౩౧॥
ఈశాచ్యుతసురజ్యేష్ఠా విష్ణుకేశాః  స్థిరే  ద్విభే ।
దేవాః పఞ్చదశావృత్త్యా విజ్ఞేయా  ద్విజసత్తమ ॥ ౩౨॥
రాశీన్ విహాయ ఖేటస్య ద్విఘ్నమంశాద్యమర్కహృత్ ।
శేషం సైకం  తద్రాశేర్భపాః  షష్ట్యంశపాః  స్మృతాః ॥ ౩౩॥
ఘోరశ్చ రాక్షశో దేవః కుబేరో యక్షకిన్నరౌ ।
భ్రష్టః   కులఘ్నో గరలో వహ్నిర్మాయా పురీషకః ॥ ౩౪॥
అపామ్పతిర్మరుత్వాంశ్చ కాలః సర్పామృతేన్దుకాః  ।
మృదుః కోమలహేరమ్బబ్రహ్మవిష్ణుమహేశ్వరాః   ॥ ౩౫॥
దేవార్ద్రౌ  కలినాశశ్చ క్షితీశకమలాకరౌ ।
గులికో మృత్యుకాలశ్చ దావాగ్నిర్ఘోరసఞ్జ్ఞకః   ॥ ౩౬॥
యమశ్చ కణ్టకసుధాఽమృతౌ  పూర్ణనిశాకరః  ।
విషదగ్ధకులాన్తశ్చ  ముఖ్యో వంశక్షయస్తథా ॥ ౩౭॥
ఉత్పాతకాలసౌమ్యాఖ్యాః కోమలః శీతలాభిధః ।
కరాలదంష్ట్రచన్ద్రాస్యౌ   ప్రవీణః  కాలపావకః ॥ ౩౮॥
దణ్డభృన్నిర్మలః  సౌమ్యః క్రూరోఽతిశీతలోఽమృతః  ।
పయోధిభ్రమణాఖ్యౌ  చ చన్ద్రరేఖా  త్వయుగ్మపాః ॥ ౩౯॥

సమే భే వ్యత్యయాజ్జ్ఞేయాః  షష్ట్యంశేశాః  ప్రకీర్తితాః   ।
షష్ట్యాంశస్వామినస్త్వోజే  తదీశాదవ్యత్పయః సమే ॥ ౪౦॥
శుభషష్టయంశసంయుక్తా  గ్రహాః  శుభఫలప్రదాః  ।
క్రూరషష్ట్యంశసంయుక్తా   నాశయన్తి ఖచారిణః ॥ ౪౧॥
వర్గభేదానహం  వక్ష్యే మైత్రేయ   త్వం విధారయ ।
షడ్వర్గాః  సప్తవర్గాశ్చ  దిగ్వర్గా నృపవర్గకాః  ॥ ౪౨॥
భవన్తి వర్గసంయోగే  షడవర్గే కింశుకాదయః ।
ద్వాభ్యాం కింశుకనామా చ త్రిభిర్వ్యఞ్జనముచ్యతే   ॥ ౪౩॥
చతుర్భిశ్చామరాఖ్యం చ ఛత్రం  పఞ్చభిరేవ చ ।
షడ్భిః కుణ్డలయోగః  స్యాన్ముకుటాఖ్యం చ సప్తభిః ॥ ౪౪॥
సప్తవర్గేఽథ  దిగ్వర్గే పారిజాతాదిసఞ్జ్ఞకాః  ।
పారిజాతం భవేద్ద్వాభ్యాముత్తమం  త్రిభిరుచ్యతే  ॥ ౪౫॥
చతుర్భిర్గోపురాఖ్యం  సయాచ్ఛరైః  సింహాసనం తథా ।
పారావతం భవేత్ షడ్భిర్దేవలోకం  చ సప్తభిః ॥ ౪౬॥
వసుభిర్బ్రహ్మలోకాఖ్యం నవభిః శక్రవాహనమ్  ।
దిగ్భిః శ్రీధామయోగః  స్యాదథ షోడశవర్గకే  ॥ ౪౭॥
భేదకం చ భవేద్ద్వాభ్యాం  త్రిభిః  స్యాత్ కుముమాఖ్యకమ్ ।
చతుర్భిర్నాగపుష్పం స్యాత్ పఞ్చభిః కన్దుకాహ్వయమ్  ॥ ౪౮॥
కేరలాఖ్యం భవేత్ షడ్భిః సప్తభిః కల్పవృక్షకమ్ ।
అష్టభిశ్చన్దనవనం   నవభిః పూర్ణచన్ద్రకమ్   ॥ ౪౯॥
దిగ్భిరుచ్చైఃశ్రవా   నామ రుద్రైర్ధన్వన్తరిర్భవేత్    ।
సూర్యకాన్తం భవేద్ సూర్యైర్విశ్వైః   స్యాద్విద్రుమాఖ్యకమ్  ॥ ౫౦॥
శక్రసింహాసనం  శక్రైర్గోలోకం   తిథిభిర్భవేత్ ।
భూపైః  స్రీవల్లభాఖ్యం   స్యాద్వర్గా భేదైరుదాహృతాః  ॥ ౫౧॥
స్వోచ్చమూలత్రికోణస్వభవనాధిపతేః  శుభాః ।
స్వారుఢాత్ కేన్ద్రనాథానాం  వర్గా గ్రాహ్యాః  సుధీమతా ॥ ౫౨॥

par0110.pdf 17



బృహత్పారాశరహోరాశాస్త్రమ్  ౧-౧౦

అస్తఙ్గతా  గ్రహజితా  నీచగా దుర్బలాశ్చ యే ।
శయనాదిగతాస్తేభ్య ఉత్పన్నాయోగనాశకాః ॥ ౫౩॥

అథ వర్గవివేకాధ్యాయః  ॥ ౭॥

అథ షోడశవర్గేషు  వివేకం చ వదామ్యహమ్ ।
లగ్నే దేహస్య విజ్ఞానం  హోరాయాం సమ్పదాదికమ్ ॥ ౧॥
ద్రేష్కాణే  భ్రాతృజం  సౌఖ్యం తుర్యాంశే భాగ్యచిన్తనమ్ ।
పుత్రపౌత్రాదికానాం   వై చిన్తనం  సప్తమాంశకే ॥౨॥
నవమాంశే కలత్రాణాం  దశమాంశే మహత్ఫలమ్ ।
ద్వాదశాంశే తథా పిత్రోశ్చిన్తనం   షోడశాంశకే ॥ ౩॥
సుఖాఽసుఖస్య విజ్ఞానం  వాహనానాం తథైవ  చ ।
ఉపాసనాయా విజ్ఞానం  సాధ్యం వింశతిభాగకే ॥ ౪॥
విద్యాయా వేదబాహ్వంశే భాంశే చైవ  బలాఽబలమ్ ।
త్రింశాంశకే  రిష్టఫలం  ఖవేదాంశే శుభాఽశుభమ్ ॥ ౫॥
అక్షవేదాంశకే చైవ  షష్ట్యంశేఽఖిలమీక్షయేత్  ।
యత్ర కుత్రాపి  సమ్ప్రాప్తః క్రూరషష్ట్యంశకాధిపః   ॥౬॥
తత్ర నాశో న సన్దే హో గర్గాదీనాం  వచో యథా ।
యత్ర కుత్రాపి  సమ్ప్రాప్తః కలాంశాధిపతిః శుభః ॥ ౭॥
తత్ర వృద్ధిశ్చ  పుష్టిశ్చ  గర్గాదినాం  వచో యథా ।
ఇతి షోడశవర్గాణాం  భేదాస్తే ప్రతిపాదితాః  ॥౮॥
ఉదయాదిషు భావేషు ఖేటస్య భవనేషు వా ।
వర్గవింశోపకం  వీక్ష్య జ్ఞేయం  తేషాం శుభాఽశుభమ్ ॥౯॥
అథాతః సమ్ప్రవక్ష్యామి వర్గవింశోపకం  బలమ్ ।
యస్య విజ్ఞానమార్తేణ  విపాకం దృష్టిగోచరమ్  ॥ ౧౦॥
గృహవింశోపకం వీక్ష్యం సూర్యాదీనాం ఖచారిణామ్ ।
స్వగృహోచ్చే బలం పూర్ణం  శూన్యం తత్సప్తమస్థితే  ॥ ౧౧॥
గ్రహస్థితివశాజ్జ్ఞేయం    ద్విరాశ్యధిపతిస్తథా ।

మధ్యేఽనుపాతతో జ్ఞేయం  ఓజయుగ్మర్క్షభేదతః  ॥ ౧౨॥
సూర్యహోరాఫలం దద్యుర్జీవార్కవసుధాత్మజాః  ।
చన్ద్రాస్ఫుజిదర్కపుత్రాశ్చన్ద్రహోరాఫలప్రదాః     ॥ ౧౩॥
ఫలద్వయం బుధో దద్యాత్ సమే చాన్ద్రం  తదన్యకే ।
రవేః ఫలం స్వహోరాదౌ ఫలహీనం విరామకే ॥ ౧౪॥
మధ్యేఽనుపాతాత్ సర్వత్ర ద్రేష్కాణేఽపి  విచిన్తయేత్ ।
గృహవత్ తుర్యభాగేపి నవాంశాదావపి స్వయమ్ ॥ ౧౫॥
సూర్యః కుజఫలం ధత్తే భార్గవస్య  నిశాపతిః ।
త్రింశాంశకే  విచిన్త్యౌవమత్రాపి  గృహవత్ స్మృతమ్ ॥ ౧౬॥
లగ్నహోరాదృకాణాఙ్కభాగసూర్యకా ఇతి ।
త్రింశాంశకశ్చ  షడ్వర్గా అత్ర వింశోపకాః క్రమాత్  ॥ ౧౭॥
రమనేత్రాబిధపఞ్చాశ్విభూమయః  సప్తవర్గకే  ।
ససప్తమాంశకే తత్ర విశ్వకాః పఞ్చ లోచనమ్ ॥ ౧౮॥
త్రయః  సార్ద్ధం  ద్వయం సార్ద్ధవేదా  ద్వౌ రాత్రినాయకః  ।
స్థూలం  ఫలం చ సంస్థాప్య  తత్సూక్ష్మం చ తతస్తతః ॥ ౧౯॥
దశవర్గాం  దిగంశాఢ్యాః కలాంశాః షష్టిభాగకాః  ।
త్రయం  క్షేత్రస్య  విజ్ఞేయాః  పఞ్చషష్ట్యంశకస్య  చ ॥౨౦॥
సార్ద్ధౌకభాగాః  శేషాణాం విశ్వకాః పరికీర్తితా ।
అథ వక్ష్యే విశేషేణ బలం వింశోపకాహ్వయమ్ ॥౨౧॥
క్రమాత్  షోడశవర్గాణాం  క్షేత్రాదీనాం  పృథక్ పృథక్ ।
హోరాత్రింశాంశదృక్కాణే  కుచన్ద్రశశినః  క్రమాత్  ॥౨౨॥
కలాంశస్య ద్వయం జ్ఞేయం  త్రయం  నన్దాంశకస్య  చ ।
క్షేత్రే సార్ద్ధం  చ త్రితయం  వేదాః షష్ట్యంశకస్య  హి ॥౨౩॥
అర్ద్ధమర్ధం   తు శేషాణాం హ్యేతత్ స్వీయముదాహృతమ్ ।
పూర్ణం  వింశోపకం వింశో ధృతిః స్యాదధిమిత్రకే  ॥౨౪॥
మిత్రే పఞ్చదశ ప్రోక్తం   సమే దశ ప్రకీర్తితమ్   ।
శత్రౌ సప్తాధిశత్రౌ చ పఞ్చవింశోపకం భవేత్ ॥౨౫॥

వర్గవిశ్వాః  స్వవిశ్వఘ్నాః పునర్వింశతిభాజితాః ।
విశ్వాఫలోపయోగ్యం తత్పఞ్చోనం ఫలదో న హి ॥౨౬॥
తదూర్ధ్వం  స్వల్పఫలదం దశోర్ధ్వం  మధ్యమం స్మృతమ్ ।
తియ్యూర్ధం  పూర్ణఫలదం  బోధ్యం సర్వం ఖచారిణామ్ ॥౨౭॥
అథాఽన్యదపి వక్ష్యేఽహం మైత్రేయ   త్వం విధారయ ।
ఖేటాః పూర్ణఫలం  దద్యుః సూర్యాత్ సప్తమకే స్థితాః  ॥౨౮॥
ఫలాభావం విజానీయాత్ సమే సూర్యనభశ్చరే ।
మధ్యేఽనుపాతాత్ సర్వత్ర హ్యుదయాస్తవింశోపకాః ॥౨౯॥
వర్గవింశోపకం  జ్ఞేయం  ఫలమస్య ద్విజర్షభ  ।
యచ్చ యత్ర ఫలం బుద్ధ్వా  తత్ఫలం పరికీర్తితమ్ ॥ ౩౦॥
వర్గవింశోపకం  చాదావుదయాస్తమతః పరమ్ ।
పూర్ణం  పూర్ణేతిపూర్నంస్యాత్  సర్వదైవం  విచిన్తయేత్ ॥ ౩౧॥
హీనం హీనేతిహీనం స్యాత్ స్వల్పేల్పాత్యల్పకం స్మృతమ్ ।
మధ్యం మధ్యేతిమధ్యం స్యాద్యావత్తస్య దశాస్థితిః  ॥ ౩౨॥
అథాఽన్యదపి వక్ష్యామి మైత్రేయ   శ‍ృణు సువ్రత్  ।
లగ్నతుర్యాస్తవియతాం కేన్ద్రసఞ్జ్ఞా  విశేషతః ॥ ౩౩॥
ద్విపఞ్చరన్ధ్రలాభానాం  జ్ఞేయం  పణఫరాభిధమ్ ।
త్రిషష్ఠభాగ్యరిష్ఫానామాపోక్లిమమితి    ద్విజ ॥ ౩౪॥
లగ్నాత్ పఞ్చమభాగ్యస్య కోణసఞ్జ్ఞా విధీయతే ।
షష్ఠాష్టవ్యయభావానాం   దుఃసఞ్జ్ఞాస్త్రికసఞ్జ్ఞకాః    ॥ ౩౫॥
చతురస్రం  తుర్యరన్ధ్రం  కథయాన్తే ద్విజోత్తమ ।
స్వస్థాదుపచయర్క్షాణి   త్రిషడాయామ్బరాణి  హి ॥ ౩౬॥
తనుర్ధనం  చ సహజో బన్ధుపుత్రారయస్తథా   ।
యువతీరన్ధ్రధర్మాఖ్యకర్మాలాభవ్యయాః  క్రమాత్  ॥ ౩౭॥
సంక్షేపేణైతదుదితమన్యద్  బుద్ధ్యనుసారతః  ।
కిఞ్చిద్విశేషం వక్ష్యామి యథా బ్రహ్మముఖార్చ్ఛుతమ్  ॥ ౩౮॥
నవమేఽపి పితుర్జ్ఞానం  సూర్యాచ్చ నవమేఽథవా ।

యత్కిఞ్చిద్దశమే  లాభే తత్సూర్యాద్దశమే  భవే ॥ ౩౯॥
తుర్యే తనౌ ధనే లాభే భాగ్యే యచ్చిన్తనం చ తత్ ।
చన్ద్రాత్తుర్యే  తనౌ లాభే భాగ్యే తచ్చిన్తయేద్ ధ్రువమ్  ॥ ౪౦॥
లగ్నాద్ దుశ్చిక్యభవనే యత్కుజాద్విక్రమేఽఖిలమ్  ।
విచార్యం షష్ఠభావస్య  బుధాత్ షష్ఠే విలోకయేత్ ॥ ౪౧॥
పుత్రస్య  చ గురోః పుత్రే జాయాయాః సప్తమే భృగోః ।
అష్టమస్య  వ్యయస్యాపి మన్దాన్మృత్యౌ  వ్యయే తథా ॥ ౪౨॥
యద్భావాద్యత్ఫలం చిన్త్యం తదీశాత్తత్ఫలం విదుః ।
జ్ఞేయం  తస్య ఫలం తద్ధి తత్ర చిన్త్యం  శుభాఽశుభమ్ ॥ ౪౩॥

అథ రాశిదృష్టికథనాధ్యాయః  ॥౮॥

అథ మేషాదిరాశీనాం చరాదీనాం పృథక్ పృథక్ ।
దృష్టిభేదం  ప్రవక్ష్యామి  శ‍ృణు త్వం ద్విజసత్తమ ॥ ౧॥
రాశయోఽభిముఖం విప్ర తథా పశ్యన్తి పార్శ్వభే ।
యథా చరః స్థిరానేవం  స్థిరః  పశ్యతి వై చరాన్ ॥౨॥
ద్విస్వభావో వినాఽఽత్మానాం ద్విస్వభావాన్ ప్రపశ్యతి  ।
సమీపస్థం  పరిత్యజ్య ఖేటాస్తత్ర గతాస్తథా ॥ ౩॥
చరేషు సంస్థితాః  ఖేటాః పశ్యన్తి  స్థిరసఙ్గతాన్   ।
స్థిరేషు  సంస్థితా  ఏవం పశ్యన్తి  చరసంస్థితాన్  ॥ ౪॥
ఉభయస్థాస్తు  సూర్యాద్యా పశ్యన్యుభయసంస్థితాన్  ।
నికటస్థం  వినా ఖేటాః పశ్యన్తీత్యయమాగమః ॥ ౫॥
దృష్టిచక్రమహం   వక్ష్యే యయావద్ బ్రహ్మణోదితమ్  ।
తస్య విన్యాసమాత్రేణ  దృష్టిభేదః  ప్రకాశ్యతే  ॥౬॥
ప్రాచి  మీషవృషౌ లేఖ్యౌ కర్కసింహౌ తథోత్తరే ।
తులాఽలీ పశ్చిమే విప్ర మృగకుమ్భౌ చ దక్షిణే ॥ ౭॥
ఈశకోణే తు మిథునం వాయవ్యే కన్యకాం తథా ।
నౌరృర్త్యాం చాపమాలిఖ్య వహ్నికోణే ఝషం లిఖేత్ ॥౮॥

ఏవం చతుర్భుజాకారం వృత్తాకారమథాపి వా ।
దృష్టిచక్రం   ప్రవిన్యస్యైవం   తతో దృష్టిం  విచారయేత్ ॥౯॥

అథారిష్టాధ్యాయః  ॥౯॥

ఆదౌ జన్మాఙ్గతో  విప్ర రిష్టాఽరిష్టం   విచారయేత్ ।
తతస్తన్వాదిభావానాం జాతకస్య ఫలం వదేత్ ॥ ౧॥
చతుర్వింశతివర్షాణి  యావద్ గచ్ఛన్తి జన్మతః ।
జన్మారిష్టం  తు తావత్ స్యాదాయుర్దాయం  న చిన్తయేత్ ॥౨॥
షష్ఠాష్టరిష్ఫగశ్చన్ద్రః    క్రూరైః   ఖేటైశ్చ  వీక్షితః ।
జాతస్య మృత్యుదః సద్యస్త్వష్టర్షైః   శుభేక్షితః ॥ ౩॥
శశివన్మృత్యుదాః సౌమ్యాశ్చేద్వక్రాః  క్రూరవీక్షితాః  ।
శిశోర్జాతస్య  మాసేన లగ్నే సౌమ్యవివర్జితే  ॥ ౪॥
యస్య జన్మని ధీస్థాః  స్యుః సూర్యార్కీన్దుకుజాభధాః  ।
తస్య త్వాశు జనిత్రీ చ భ్రాతా  చ నిధనం వ్రజేత్  ॥ ౫॥
పాపేక్షితోయుతో భౌమో లగ్నగో న శుభేక్షితః ।
మృత్యుదస్త్వష్టమస్థోఽపి   సౌరేణార్కేణ వాయుతః ॥౬॥
చన్ద్రసూర్యగ్రహే   రాహుశ్చన్ద్రసూర్యయుతో  యది ।
సౌరిభౌమేక్షితం లగ్నం పక్షమేకం స జీవతి ॥ ౭॥
కర్మస్థానే  స్థితః  సౌరిః శత్రుస్థానే   కలానిధిః ।
క్షితిజః సప్తమస్థానే  సహ మాత్రా విపద్యతే ॥౮॥
లగ్నే భాస్కరపుత్రశ్చ  నిధనే చన్ద్రమా  యది ।
తృతీయస్థో యదా జీవః స యాతి యమమన్దిరమ్  ॥౯॥
హోరాయాం నవమే సూర్యః సప్తమస్థః  శనైశ్చరః  ।
ఏకాదశే గురుః శుక్రో మాసమేకం స జీవతి ॥ ౧౦॥
వ్యయే సర్వే గ్రహా  నేష్టాః  సూర్యశుక్రేన్దురాహవః   ।
విశేషాన్నాశకర్తారో దృష్ట్యా  వా భఙ్గకారిణః  ॥ ౧౧॥
పాపాన్వితః శశీ ధర్మే ద్యూనలగ్నగతో యది ।

శుభైరవేక్షితయుతస్తదా  మృత్యుప్రదః  శిశోః ॥ ౧౨॥
సన్ధ్యాయాం  చన్ద్రహోరాయాం  గణ్డాన్తే   నిధనాయ వై ।
ప్రత్యేకం  చన్ద్రపాపైశ్చ   కేన్ద్రగైః   స్యాద్వినాశనమ్ ॥ ౧౩॥
రవేస్తు మణ్డలార్ద్ధాస్తాత్   సాయం సంధ్యా త్రినాడికా  ।
తథైవార్ద్ధోదయాత్   పూర్వం ప్రాతః  సంధ్యా త్రినాడికా  ॥ ౧౪॥
చక్రపూర్వాపరార్ద్ధేషు   క్రూరసౌమ్యేషు  కీటభే ।
లగ్నగే నిధనం యాతి నాఽత్ర కార్యా విచారణా ॥ ౧౫॥
వ్యయశత్రుగతైః   క్రూరైర్మృత్యుద్రవ్యగతైరపి     ।
పాపమధ్యగతే లగ్నే సత్యమేవ మృతిం వదేత్ ॥ ౧౬॥
లగ్నసప్తమగౌ పాపౌ చన్ద్రోఽపి  క్రూరసంయుతః  ।
యదా నావేక్షితః సౌమ్యైః  శీఘ్రాన్మృత్యుర్భవేత్తదా  ॥ ౧౭॥
క్షీణే శశిని లగ్నస్థే పాపైః  కేన్ద్రాష్టసంస్థితైః     ।
యోజాతో మృత్యుమాప్నోతి స విప్రేశ  న సంశయః ॥ ౧౮॥
పాపయోర్మధ్యగశ్చన్ద్రో  లగ్నాష్టాన్తిమసప్తమః   ।
అచిరాన్మృత్యుమాప్నోతియో జాతః స శిశుస్తదా ॥ ౧౯॥
పాపద్వయమధ్యగతే చన్ద్రే  లగ్నసమాశ్రితే  ।
సప్తాష్టమేన  పాపేన మాత్రా సహ మృతః శిశుః ॥౨౦॥
శనైశ్చరార్కభౌమేషు  రిష్ఫధర్మాష్టమేషు  చ ।
శభైరవీక్ష్యమాణేషు యో జాతో నిధనఙ్గతః  ॥౨౧॥
యద్ద్రేష్కాణే  చయామిత్రే యస్య స్యాద్దారుణో  గ్రహః  ।
క్షీణచన్ద్రో  విలగ్నస్థః  సద్యో హరతి జీవితమ్ ॥౨౨॥
ఆపోక్లిమస్థితాః   సర్వే గ్రహా  బలవివర్జితాః  ।
షణ్మాసం వా ద్విమాసం వా తస్యాయుః సముదాహృతమ్ ॥౨౩॥
త్రిభిః  పాపగ్రహైః   సూతౌ చన్ద్రమా  యది దృశ్యతే ।
మాతృనాశో భవేత్తస్య శుభర్దృష్టే  శుభం వదేత్ ॥౨౪॥
ధనే రాహుర్బుధః శుక్రః  సౌరిః సూర్యో యదా స్థితః  ।
తస్య మాతుర్భవేన్మృత్యుర్మృతే పితరి జాయతే ॥౨౫॥

పాపాత్సప్తమరన్ధ్రస్థే  చన్ద్రే  పాపసమన్వితే ।
బలిభిః పాపకైర్దృష్టే   జాతో భవతి మాతృహా ॥౨౬॥
ఉచ్చస్థో వాఽథ నీచస్థః  సప్తమస్థో  యదారవిః ।
పానహీనో భవేద్బాల అజాక్షీరేణ జీవతి ॥౨౭॥
చన్ద్రాచ్చతుర్థగః   పాపో రిపుక్షేత్రే యదా భవేత్ ।
తదా మాతృవధం కుర్యాత్ కేన్ద్రే  యది శుభో న చేత్ ॥౨౮॥
ద్వాదశే రిపుభావే చ యదా పాపగ్రహో  భవేత్ ।
తదా మాతుర్భయం విద్యాచ్చతుర్థే దశమే పితుః ॥౨౯॥
లగ్నే క్రూరో  వ్యయే క్రూరో  ధనే సౌమ్యస్తథైవ  చ ।
సప్తమే భవనే క్రూరః  పరివారక్షయఙ్కరః ॥ ౩౦॥
లగ్నస్థే చ గురౌ సౌరౌ ధనే రాహౌ తృతీయగే ।
ఇతి చేఞ్జన్మకాలే  స్యాన్మాతా తస్య న జీవతి ॥ ౩౧॥
క్షీణచన్ద్రాత్త్రికోణస్థైః    పాపైః  సౌమ్యవివర్జితైః   ।
మాతా పరిత్యజేద్బాలం షణ్మాసాచ్చ న సంశయః ॥ ౩౨॥
ఏకాంశకస్థౌ మన్దారౌ  యత్ర కుత్రస్థితౌ   యదా ।
శశికేన్ద్రగతౌ  తౌ వా ద్విమాతృభ్యాం న జీవతి ॥ ౩౩॥
లగ్నే సన్దో మదే భౌమః షష్ఠస్థానే   చ చన్ద్రమాః  ।
ఇతి చేజ్జన్మకాలే  స్యాత్ పితా తస్య న జీవతి ॥ ౩౪॥
లగ్నే జీవో ధనే మన్దరవిభౌమబుధాస్తథా  ।
వివాహసమయే తస్య బాలస్య మ్రియతే  పితా ॥ ౩౫॥
సూర్యః పాపేన సంయుక్తో హ్యథవా పాపమధ్యగః ।
సూర్యాత్ సప్తమగః పాపస్తదా పితృవధో భవేత్ ॥ ౩౬॥
సప్తమే భవనే సూర్యః కర్మస్థో భూమినన్దనః  ।
రాహుర్వ్యయే చయుస్యైవ  పితా కష్టేన  జీవతి ॥ ౩౭॥
దశమస్థో యదా భౌమః శత్రుక్షేత్రసమాశ్రితః    ।
మ్రియతే  తస్య జాతస్య పితా శీఘ్రం  న సంశయః ॥ ౩౮॥
రిపుస్థానే  యదా చన్ద్రో  లగ్నస్థానే  శనైశ్చరః  ।

కుజశ్చ సప్తమే స్థానే  పితా తస్య న జీవతి ॥ ౩౯॥
భౌమాంశకస్థితే  భానౌ శనినా చ నిరీక్షితే ।
ప్రాగ్జన్మనో   నివృత్తిః స్యాన్మృత్యుర్వాఽపి శిశోః పితుః ॥ ౪౦॥
చతుర్థే దశమే పాపౌ ద్వాదశే చ యదా స్థితౌ  ।
పితరం మాతరం హత్వా దేశాద్దేశాన్తరం  వ్రజేత్  ॥ ౪౧॥
రాహుజీవౌ రిపుక్షేత్రే లగ్నే వాఽథ చతుర్థకే  ।
త్రయోవింశతిమే  వర్షే పుత్రస్తాతం  న పశ్యతి ॥ ౪౨॥
భానుః పితా చ జన్తూనాం  చన్ద్రో  మాతా తథైవ  చ ।
పాపదృష్టియుతో  భానుః పాపమధ్యగతోఽపి వా ॥ ౪౩॥
పిత్రరిష్టం   విజానీయాచ్ఛిశోర్జాతస్య  నిశ్చితమ్ ।
భానోః షష్ఠాష్టమర్క్షస్థైః     పాపైః  సౌమ్యవివర్జితైః   ।
సుఖభావగతైర్వాఽపి  పిత్రరిష్టం   వినిర్దిశేత్  ॥ ౪౪॥
ఏవం చన్ద్రాత్  స్థితైః   పాపైర్మాతు  కష్టం  విచారయేత్ ।
బలాఽబలవివేకేన కష్టం  వా మృత్యుమాదిశేత్ ॥ ౪౫॥

అథాఽరిష్టభఙ్గాధ్యాయః   ॥ ౧౦॥

ఇత్యరిష్టం  మయా ప్రోక్తం   తద్భఙ్గశ్చాపి  కథ్యతే ।
యత్ సమాలోక్యం జాతానాం రిష్టాఽరిష్టం   వదేద్బుధః ॥ ౧॥
ఏకోఽపి జ్ఞార్యశుక్రాణాం   లగ్నాత్ కేన్ద్రగతో  యది ।
అరిష్టం  నిఖిలం హన్తి తిమిరం భాస్కరో యథా ॥౨॥
ఏక ఏవ బలీ జీవో లగ్నస్థో రిష్టసఞ్చయమ్  ।
హన్తి పాపక్షయం భక్త్యా ప్రణామ  ఇవ శూలినః ॥ ౩॥
ఏక ఏవ విలగ్నేశః కేన్ద్రసంస్థో  బలాన్వితః ।
అరిష్టం  నిఖిలం హన్తి పినాకీ త్రిపురం  యథా ॥ ౪॥
శుక్లపక్షే  క్షపాజన్మ లగ్నే సౌమ్యనిరీక్షితే ।
విపరీతం కృష్ణపక్షే  తథారిష్టవినాశనమ్  ॥ ౫॥
వ్యయస్థానే  యదా సూర్యస్తులాలగ్నే తు జాయతే ।

par0110.pdf 25



బృహత్పారాశరహోరాశాస్త్రమ్  ౧-౧౦

జీవేత్ స శతవర్షాణి  దీర్ఘాయుర్బాలకో  భవేత్ ॥౬॥
గురుభౌమౌయదాయుక్తౌ గురుదృష్టోఽథవా  కుజః ।
హత్వాఽరిష్టమశేషం  చ జనన్యాః శుభకృద్భవేత్ ॥ ౭॥
చతుర్థదశమే  పాపః సౌమ్యమధ్యే యదా భవేత్ ।
పితుః సౌఖ్యకరోయోగః శుభైః  కేన్ద్రత్రికోణగైః    ॥౮॥
సౌమ్యాన్తరగతైః  పాపైః  శుభైః  కేన్ద్రత్రికోణగైః    ।
సద్యో నాశయతేఽరిష్టం  తద్భావోత్థఫలం  న తత్ ॥౯॥

